
27 iyul 2022-ci il, çərşənbə4
Yeni sosial-iqtisadi inkişaf strategiyası 

Azərbaycanın sürətli yüksəlişi üçün yol xəritəsidir

Məhz bu məqsədlə də 
“Azərbaycan‒2030: sosial-iqtisadi 
inkişafa dair Milli Prioritetlər”ə 
əsasən, hazırlanan “2022‒2026-cı 
illərdə sosial-iqtisadi inkişaf 
Strategiyası”nın reallaşması ilə ölkə 
iqtisadiyyatında 2026-cı ilin sonuna 
böyük dəyişikliklər əldə ediləcək, 
iqtisadi artım tamamilə yeni keyfiyyət 
amilləri bazasında formalaşacaq, 
xüsusilə prioritet sahələrdə artım 
templəri sürətlənəcək, iqtisadiyyatın 
və məşğulluğun dayanıqlığı daha da 
güclənəcək.

Burada onu da xatırladaq ki, son 
10 ildə həyata keçirilən genişmiqyaslı 
islahatlar nəticəsində tarixi uğurlar 
qazanılıb. Vətən müharibəsində 
möhtəşəm zəfərlə Azərbaycanın ərazi 
bütövlüyü bərpa olunub. İqtisadiyyatın 
perspektiv inkişafı ilə bağlı ideyalar 
reallaşdırılıb. Ordumuz tərəfindən 
torpaqlarımızın işğaldan azad 
edilməsi xalqımızın çoxəsrlik tarixində 
misilsiz nailliyyətdir. Bu, Azərbaycan 
dövlətinin daha da güclənməsi 
üçün aparılan uğurlu islahatların və 
uzaqgörən xarici siyasətin məntiqi 
nəticəsidir. 

Savaşın ilk günlərindən etibarən 
xalqımız bir yumruq kimi Azərbaycan 
Prezidentinin ətrafında birləşdi, 
silahlı qüvvələrimiz bütün dünyaya öz 
yenilməzliyini və qəhrəmanlığını nü-
mayiş etdirdi. Həm hərbi, həm də si-
yasi-diplomatik müstəvidə nail olunan 
nailiyyətlər bütün dünyaya respublika-
mızın gücünü sübuta yetirdi. 

Son 10 ildə ölkə iqtisadiyyatında 
makroiqtisadi sabitlik və dayanıqlıq 
təmin edilib, sosial rifahı dəstəkləyən 
iqtisadi artıma nail olunub. Ölkədə 
möhkəm siyasi-ictimai sabitlik və 
təhlükəsizlik, uzaqgörən daxili 
və xarici siyasət bu müddətdə 
qarşıya qoyulan mürəkkəb sosial-
iqtisadi məqsədlərin, habelə 
ölkənin ərazi bütövlüyünün bərpa 
edilməsində həlledici rol oynayıb. 
Milli iqtisadiyyatın aparıcı sahələrində 
müasir texnologiyaların geniş tətbiqi 
və keyfiyyətli insan kapitalının cəlbi 
nəticəsində məhsuldarlıq xeyli 
artıb, iqtisadiyyat sürətlə şaxələnib 
və daxili istehsal qlobal dəyər 
zəncirinə səmərəli inteqrasiya edilib. 
Azərbaycan 4-cü Sənaye İnqilabının 
fəal mərkəzlərindən biri olmaqla xarici 
investorlar üçün nüfuzlu bir ölkəyə 
çevrilib. Bu dövrdə milli iqtisadiyyat 
15 faiz böyüyüb, qeyri-neft-qaz 
sənayesində ümumi daxili məhsul 
isə 1,4 dəfə yüksəlib, 2011-ci illə 
müqayisədə qeyri-neft-qaz ixracında 
78,3 faiz artıma nail olunub. 

Sənəddə bildirilir ki, son 10 
ildə iqtisadiyyat iki qlobal maliyyə 
böhranından uğurla çıxıb, ölkə 
iqtisadiyyatı xarici təsirlərə davamlı 
oub. Eyni zamanda, 2014‒2015-ci 
illərdə qlobal əmtəə bazarında neftin 
qiymətinin 3 dəfəyə qədər azalması, 
2020-ci ilin əvvəllərindən başlayan 
və davam etməkdə olan pandemiya 
böhranı ölkədə makroiqtisadi sabitlik 
üçün ciddi təhdidlər yaradıb. Bütün 
bunlara baxmayaraq, çevik və 
səmərəli iqtisadi idarəetmə hesabına 
ölkədə makroiqtisadi sabitlik, 
həmçinin əhalinin rifahı və sağlamlığı 
qorunub. Keçən ilin sonuna valyuta 
ehtiyatlarımız təxminən ÜDM-in 
həcminə bərabər olub ki, bu da milli 
iqtisadiyyatın xarici və daxili təsirlərə 
qarşı tam dayanıqlığını əks etdirib.

Həyata keçirilən köklü struktur-
institusional islahatlar nəticəsində 
milli iqtisadiyyatın strukturu dəyişib, 
qeyri-neft sektorunun payı xeyli 
yüksəlib. Belə ki, 2012‒2021-ci 
illərdə qeyri-neft-qaz ÜDM-i hər il orta 
hesabla 3,5 faiz artaraq, 2011-ci ildəki 
25,4 milyard manatdan 2021-ci ilə 
57,8 milyard manata, qeyri-neft-qaz 
sektorunun payı 2011-ci ildəki 48,8 
faizdən 2021-ci ildə 62,2 faizə çatıb. 
Bu dövrdə iqtisadi artımın sahəvi 

hərəkətverici qüvvəsi olan qeyri-
neft-qaz sənayesi 2,3 dəfə, kənd 
təsərrüfatı 1,5 dəfə, informasiya və 
rabitə sahəsi isə 2,4 dəfə böyüyüb. 
Ölkəyə gələn turistlərin sayı 2011-ci 
ildəki 1,6 mln nəfərdən artaraq 2019-
cu ildə 2,9 mln nəfərə yüksəlib. 

Aparılan məqsədyönlü siyasət 
nəticəsində qeyri-neft sektorunda 
özəl sektorun payı əhəmiyyətli 
şəkildə böyüyüb. Reallaşdırılan 
uğurlu struktur-institusional islahatlar 
nəticəsində ÜDM-də özəl sektorun 
xüsusi çəkisi 2019-cu ildə 85 faiz 
təşkil edib, pandemiya səbəbindən 
2020-ci ildə bu göstərici 80,8 faiz 
ensə də, artıq 2021-ci ildə 83 
faizi ötüb. Özəl sektorda inkişafın 
əsas aparıcı qüvvəsi kimi qeyri-
neft-qaz özəl investisiyaları daha 
çox diqqət çəkib. Məhz elə buna 
görə də 2021-ci ildə qeyri-neft-qaz 
özəl investisiyaların qeyri-neft-qaz 
investisiyalarda payı 44,6 faizə çatıb.

İqtisadiyyatda kiçik və orta 
biznesin dominantlığı xeyli yüksəlib. 
Xüsusilə dövlət investisiyaları 
hesabına yaradılan müasir iqtisadi 
infrastruktur kiçik və orta sahibkarlığın 
inkişafını dəstəkləyib. Bu dövrdə 
qeydiyyatda olan KOB subyektlərinin 
sayı 3,1 dəfə artıb, qeyri-neft-qaz 
ÜDM-də payı isə 23,7 faiz təşkil edib. 
Qeyri-neft-qaz ixracın 25,5 faizi KOB 
tərəfindən həyata keçirilib. KOB-un 
fəaliyyətinin dəstəklənməsi üzrə 
kredit portfeli 2018-ci ildən 1,5 dəfə 
artaraq keçən il 4,4 milyard manata 
yüksəlib.

Yeri gəlmişkən, “Azərbaycan 
Respublikasının 2022–2026-cı illərdə 
sosial-iqtisadi inkişaf Strategiyası”da 
ölkənin ərzaq təhlükəsizliyinin 
gücləndirilməsi üçün yerli isteh-
sal potensialının və infrastruktur 
təminatının inkişaf etdirilməsi də 
xüsusi vurğulanıb. Eyni zamanda, 
respublikanın mövcud torpaq, su 
və iqlim resursları əsasında ilkin 
kənd təsərrüfatı məhsullarının yerli 
istehsalı hesabına özünütəminetmə 
göstəricisinin ümumilikdə məqbul 
səviyyədə olması diqqətə çatdırı-
lıb. Bundan başqa, yerli istehsal 
potensialı ilə yanaşı, ölkədə ərzaq 
məhsulları ehtiyatlarının saxlan-
ması üçün anbar infrastrukturunun 
və emal sənayesinin inkişafı üçün 
yaradılan baza da dövlətimizin 
ərzaq təhlükəsizliyinə müstəsna 
əhəmiyyət verdiyini göstərib. Belə 
ki, təbii resursların çatışmazlığına 
görə idxaldan asılılığımızın nisbətən 
yüksək olduğu məhsullar üzrə yerli 
emal sənayesinin və infrastrukturun 
yaradılması respublikanın ərzaq 
təhlükəsizliyini sabit şəkildə təmin 
edilməsini şərtləndirib. 

Qeyri-neft-qaz sahələrinin, 
xüsusilə özəl təşəbbüslərin sürətli in-
kişafında xarici investisiyalar mühüm 
rol oynayıb. Belə ki, 2011‒2021-ci 
illərdə ölkənin qeyri-neft-qaz iqtisa-
diyyatına bütövlükdə 11,1 milyard 

ABŞ dolları həcmində birbaşa xarici 
investisiya yatırılıb. Xarici investisi-
yalar yüksək məhsuldar sahələrdə 
rəqabətli dəyər zəncirinin inkişafına 
və müasir infrastrukturun yaradılması-
na yönəldilib. 

Qarşıdakı 5 ildə iqtisadiyyatın 
inkişafı daha da sürətlənəcək

“2022‒2026-cı illərdə sosial-iq-
tisadi inkişaf Strategiyası”da qarşı-
dakı 5 il ərzində ölkə iqtisadiyyatının 
şaxələndirilməsi və qeyri-neft ixra-
cının artırılması hesabına davamlı 
və yüksək iqtisadi artımın təmin 
olunacağı bildirilir: “Keyfiyyətli məhsul 
və xidmətlər ixracı hesabına ölkə 
iqtisadiyyatı qlobal dəyər zəncirinə 
inteqrasiya ediləcək. Bu məqsədlə 
daha sağlam və rəqabətli biznes 
mühiti yaradılacaq, sahibkarlığın in-
kişafına dövlət geniş dəstək verəcək. 
Dövlətə məxsus olan hüquqi şəxslərin 
effektivliyi artırılacaq, onların hesa-
batlılığı gücləndiriləcək. Nəticədə ölkə 
iqtisadiyyatı hər il orta hesabla 3‒4 
faiz, qeyri-neft-qaz ÜDM-i isə illik orta 
hesabla 5 faiz artacaq. Özəl sektorun 
iqtisadiyyatda payı 88 faizə çatdırıla-
caq”.

Bütün bunlarla yanaşı, sağlam 
və rəqabətli biznes mühiti üçün 
qanunun aliliyi təmin olunacaq və 
səmərəli məhkəmə islahatları həyata 
keçiriləcək. Bu islahatlar sahibkar-
lıq fəaliyyəti ilə məşğul olanların 
mülkiyyətinin və maraqlarının ef-
fektiv müdafiəsinə imkan verəcək. 
Sahibkarlıq fəaliyyəti üzərində izafi 
tənzimləmə optimallaşdırılacaq. Təbii 
inhisar subyektlərinin rəqabətə mənfi 
təsirlərinin qarşısı alınacaq və bütün 
bazarlarda rəqabət gücləndiriləcək. 
Dövlət satınalmalarında şəffaflıq və 
səmərəlilik artırılacaq.

İnvestisiyalar üçün əlverişli vergi 
şərtləri tətbiq ediləcək və digər fiskal 
stimullar veriləcək. Bu islahatların 
həyata keçirilməsi sayəsində biznes 
mühiti daha da sağlamlaşdırılacaq, 
milli iqtisadiyyata etimad artacaq və 
nəticədə böyük həcmdə daxili və xari-
ci investisiyalar cəlb ediləcək.

Rəqəmsal texnologiyaların tətbiqi 
imkanları genişləndiriləcək strate-
giyada nəzərdə tutulan müddətdə 
rəqəmsal texnologiyaların tətbiqi 
imkanlarının genişləndirilməsi üçün 
normativ hüquqi bazanın yaradıla-
cağı və bu sahənin dövlət tərəfindən 
tənzimlənəcəyi də nəzərdə tutulur. 
Rəqəmsal texnologiyaların inkişafı 
məqsədilə xüsusi fondlar və inkişaf 
institutlarının da fəaliyyət göstərəcəyi, 
bu əsasda internet, yüksəksürətli 
mobil internet (5G texnologiyası daxil 
olmaqla), xüsusilə genişzolaqlı inter-
net xidmətlərinin əhatəsinin 95 faizə 
çatdırılacağı planlaşdırılır. 

Həyata keçirilən bütün bu tədbirlər 
nəticəsində aqrar sektor, sənaye və 
xidmət sahələrində müasir texno-
logiyaların tətbiqi ilə məhsuldarlıq 
artacaq, həmçinin yeni iş yerləri 
yaradılacaq. Dövlətin stimullaşdırıcı 

dəstəyi ilə bu sahələrin qlobal dəyər 
zəncirinə dayanıqlı inteqrasiyası 
təmin olunacaq. Dövlət aqrar sektor, 
sənaye və xidmət sahələrinin inkişafı-
nı dəstəkləyən infrastrukturun yaradıl-
masında fəal iştirak edəcək, müxtəlif 
sənaye parkları və məhəllələri, turizm 
və rekreasiya zonaları yaradılacaq, 
istehsal olunan məhsul və xidmətlərin 
xarici bazarlara ixracı stimullaşdı-
rılacaq. Nəticədə, 2022‒2026-cı 
illərdə kənd təsərrüfatı hər il orta 
hesabla 4 faiz artacaq. Nəqliyyat 
sektorunda orta illik artım tempi 5 
faizi üstələyəcək. Ölkənin tranzit 
yükdaşımalardan əldə etdiyi gəlir 
2019-cu ildəki 227 milyon manatdan 
2 dəfəyədək artaraq, 450 mln manata 
çatacaq.

Qeyri-neft-qaz sənayesi hər il 
orta hesabla 8,3 faiz artacaq, sənaye 
zonalarının qeyri-neft-qaz sənaye is-
tehsalında payı 15 faiz, qeyri-neft-qaz 
sənaye ixracında payı isə 25 faiz ola-
caq. İnformasiya və rabitə sektorunda 
hər il orta hesabla 10 faizdən çox, 
tikinti sektorunda isə təxminən 3 faiz 
artım olacaq. Bundan başqa, 2026-
cı ildə turistlərin yerləşdirilməsi və 
ictimai iaşə sektorunda yaradılacaq 
əlavə dəyər 2019-cu illə müqayisədə 
1,5 dəfə artacaq.

Sosial ədalətə əsaslanan 
cəmiyyətin qurulması da prioritet 
istiqamət kimi diqqətdə saxlanılacaq. 
Strategiyaya əsasən, 2022‒2026-cı 
illərdə ölkə üzrə məkhaqları da 
artırılacaq və hamı üçün layiq-
li həyat səviyyəsi təmin ediləcək. 
İşləyənlərin layiqli həyat səviyyəsinin 
gerçəkləşdirilməsi məqsədilə mini-
mum əməkhaqları artırılacaq. Xalis 
minimum əməkhaqqının xalis orta 
aylıq əməkhaqqına nisbətinin məqbul 
səviyyəsi isə qorunacaq.

Özəl sektorda yeni iş 
yerləri yaradılacaq, məşğulluq 
səviyyəsi artacaq. Yeni iş yerləri 
yaradan sahibkarlıq fəaliyyəti 
stimullaşdırılacaq. Xüsusilə 
regionlarda kiçik və orta sahibkarlığın, 
eləcə də özünüməşğulluğun 
inkişafına zəruri şərait yaradılmaqla 
əhali qrupları üçün səmərəli 
məşğulluğa və layiqli əməyə nail 
olunacaq, qeyri-formal məşğulluğa 
qarşı zəruri qabaqlayıcı və 
nəzarət tədbirləri gücləndiriləcək, 
bunun nəticəsində qeyri-dövlət 
sektorunda məşğul əhalinin payı 
2021-ci ildəki 77,6 faizdən artaraq 
80 faizə çatdırılacaq. Qeyri-formal 
məşğulluğun mərhələli azaldılması 
nəticəsində muzdla işləyənlər üzrə 
qeyri-dövlət sektorunun payı 50 faiz 
təşkil edəcək.

Bütün vətəndaşlar üçün ədalətli 
və əhatəli sosial müdafiə sistemi qu-
rulacaq. Pensiyaçılar üçün səmərəli 
yığım, aztəminatlı əhali qrupu üçün 
zəruri ehtiyacların ödənilməsi, əlilliyi 
olan şəxslər üçün isə sosial yardım-
ların əlçatanlığı artırılacaq. Pensiya 
sisteminin dayanıqlığı gücləndiriləcək, 
sosial sığortanın tətbiqi genişləndiri
ləcək. Hamı üçün bərabər iştirak im-
kanı yaradan sosial təminat və social 
xidmətlər sistemi inkişaf etdiriləcək. 
Minimum pensiya məbləği minimum 
əməkhaqqı səviyyəsinin 75‒80 
faizində saxlanılacaq.

Qarşıdakı 5 il ərzində regionla-
rın iqtisadi və təbii potensialından 
səmərəli istifadə ediləcək, özəl 
investisiyaların cəlbi təşviq oluna-
caq, yeni çağırışlara uyğun regional 
inkişaf mexanizmləri dövlət tərəfindən 
dəstəklənəcək. Nəticədə, ümumi 
məhsul buraxılışında regionların 
xüsusi çəkisi 35 faizdən 42 faizə 
çatdırılacaq.

Vaqif BAYRAMOV, 
“Xalq qəzeti”

Azərbaycan öz layihələri ilə 
Avropanın enerji xəritəsini dəyişir 

Prezident İlham Əliyev bu barədə 
danışarkən demişdir: “Azərbaycanın baş-
latdığı və Avropa İttifaqının, o cümlədən, 
tərəfdaşlarımızın dəstəklədiyi enerji layihələri 
Avropanın enerji xəritəsini tamamilə dəyişir. 
Biz neft hasilatı ilə başladıq. Sonra, qaz 
hasilatına keçdik. Xəzər dənizini Qara dəniz 
və Aralıq dənizi ilə birləşdirən neft kəmərini 
çəkdik. Əlbəttə ki, 3500 kilometr uzunlu-
ğu olan Cənub Qaz Dəhlizi boru kəməri 
sistemlərini inteqrasiya etdi və bununla təbii 
qazımız Avropa qitəsinə çatdırılır. Cənub Qaz 
Dəhlizi tam gücü ilə işləyir. Bütün seqmentlər 
istismar olunur. Biz bu əməkdaşlığın müsbət 
faydasını artıq görürük. Enerji təhlükəsizliyi 
məsələləri bu gün heç zaman olmadığı qədər 
vacibdir. Azərbaycan ilə Avropa İttifaqı arasın-
da enerji sahəsində uzunmüddətli, proqnoz-
laşdırılan və çox etibarlı əməkdaşlıq təbii ki, 
böyük nailiyyətdir.”

Bəli, bu gün Azərbaycan öz enerji layihələri 
ilə Avropanın enerji təhlükəsizliyində mühüm 
rol oynayır. Dərin qədirbilənlik hissi ilə xatırlat-
maq istərdim ki, xalqımız yenidən özünün milli 
istiqlalına qovuşandan sonra ölkəmizin neft və 
enerji strategiyasının əsası ulu Heydər Əliyev 
tərəfindən qoyulmuşdur. Azərbaycan xalqı-
nın milli maraqlarına xidmət edən bu müdrik 
siyasət möhtərəm Prezidentimiz İlham Əliyev 
tərəfindən böyük uğurla davam etdirilir. 

Azərbaycan sürətlə inkişaf və tərəqqi edir. 
Ölkəmizin iqtisadi qüdrəti artdıqca, dünya 
birliyində siyasi və hərbi çəkisi də yüksəlir. 
Hazırda Avropanın, eləcə də bütün sivil 
dünyanın ən aparıcı ölkələri Azərbaycanla 
qarşılıqlı fayda və etimad əsasında hərtərəfli 
sıx əməkdaşlıq etməyə çalışırlar. Bütün bunlar 
ona dəlalət edir ki, çağdaş dünyanın ən 
görkəmli dövlət xadimlərindən olan Prezident 
İlham Əliyevin müdrik liderliyi ilə xalqımızı 
parlaq gələcək gözləyir. 

Sadiq QURBANOV, 
Milli Məclisin Təbii ehtiyatlar, energetika 

və ekologiya komitəsinin sədri 

Azərbaycan Respublikasının Prezidenti cənab İlham Əliyev və Avropa Ko-
missiyasının Prezidenti xanım Ursula Fon der Lyayen tərəfindən Azərbaycan 
ilə Avropa İttifaqı arasında enerji sahəsində imzalanmış Strateji Tərəfdaşlığa 
dair Anlaşma Memorandumu ölkəmizin zəngin enerji ehtiyyatlarının istehsalı 
və şaxələndirilməsi üzrə böyük əhəmiyyət kəsb edən sənəddir. 

Azərbaycanın təşəbbüsləri 
dünyada böyük maraq doğurur

Bakıda Qoşulmama Hərəkatının Gənclər Sammitinin 
keçirilməsi təklifi üzv dövlətlər tərəfindən razılıqla qarşılanıb

Azərbaycanın təşəbbüsü ilə Qoşulmama 
Hərəkatının Parlament Şəbəkəsinin yaradıl-
ması da mühüm əhəmiyyət kəsb edir. Çünki 
Qoşulmama Hərəkatı Birləşmiş Millətlər 
Təşkilatından sonra dünyada ikinci ən böyük 
beynəlxalq təsisatdır. Həmin tədbirdə çıxış 
edən dövlət başçımız daha bir təşəbbüsün 
dəstəkləndiyi anonusunu vermişdi. Möhtərəm 
Prezidentimiz qeyd etmişdi ki, Parlament 
Şəbəkəsi bizim təkcə irəli sürdüyümüz və 
dəstəyinizi qazandığımız yeganə təşəbbüs 
deyil. Digər vacib bir təşəbbüs gənclər 
şəbəkəsidir. Növbəti ay burada, Bakıda başqa 
önəmli bir tədbir, Qoşulmama Hərəkatının 
Gənclər Sammiti keçiriləcəkdir. 

Azərbaycanın bu təşəbbüsü də artıq reallı-
şıb. Bakıda Qoşulmama Hərəkatının Gənclər 
Sammiti artıq öz işinə başlayıb. Sammitdə 
Qoşulmama Hərəkatına üzv olan 60-dan 
çox ölkənin nümayəndələri, habelə bir sıra 

ölkələrin Azərbaycandakı səfirlərinin iştirakı da 
bu tədbirin əhəmiyyətindən xəbər verir. 

Sammitin açılış mərasimində Azərbaycan 
Respublikasının Prezidenti İlham Əliyevin 
sammit iştirakçılarına müraciəti səsləndirilib. 
Dövlət başçımız hər bir ölkənin sosial inkişafı-
nın, rifahının aparıcı qüvvəsi olan gənc nəsilin 
həm də qlobal tərəqqinin lokomotivi olduğu-
nu bildirirb. Azərbaycan Prezidenti gənclər 
siyasətinin beynəlxalq müstəvidə də təşviqini 
daim diqqət mərkəzində saxlanıldığını bildirib. 
Gənclərimizin aparıcı beynəlxalq təsisatların 
işində yaxından iştirakını və yeni gənclər 
platformasının yaradılmasında təşəbbüslərlə 
çıxış etdiyini vurğulayan möhtərəm Preziden-
timiz Azərbaycanın təşəbbüsü ilə təsis edilmiş 
Qoşulmama Hərəkatının Gənclər Şəbəkəsi 
üzv ölkələrin gənclər dialoqunun, onların 
davamlı tərəqqisinə nail olmaq üçün atdığı-
mız addımlardan biri olduğunu bildirib. Dövlət 
başçımız əminliklə bildirib ki, Qoşulmama 
Hərəkatının Gənclər Təşkilatı qlobal miqyas-
da ən mötəbər gənclər təşkilatlarından birinə 
çevrilərək və öz ölkələri arasında həmrəyliyin 
möhkəmləndirilməsinə və birgə fəaliyyətin 
genişlənməsinə töhfə verəcək. 

Qoşulmama Hərəkatı Gənclər Şəbəkəsinin 
əsas məqsədi üzv dövlətlərindən olan 
gənclərin davamlı tərəqqisinə nail olmaq, onla-
rın qarşılaşdıqları problemlərin aradan qaldırıl-
ması üçün vətəndaşı olduqları ölkələrin birgə 
və adekvat səyləri barədə fikir mübadiləsinə 
şərait yaratmaqdır.

Mehman İSMAYILOV, 
politoloq

Prezident İlham Əliyevin irəli sürdüyü təkliflər beynəlxalq aləmdə yüksək 
səviyyədə qəbul edilib. Dünyanı pandemiya təhlükəsi bürüdüyü bir vaxtda 
Azərbaycan Respublikasının Prezidenti, Türkdilli Dövlətlərin Əməkdaşlıq Şura-
sının sədri İlham Əliyevin təşəbbüsü ilə Türk Şurasının, Qoşulmama Hərəkatının 
Təmas Qrupu formatında zirvə görüşləri və BMT Baş Assambleyasının COVID-lə 
bağlı xüsusi sessiyasının keçirilməsi buna misal ola bilər. Onu da qeyd edək ki, 
Azərbaycanın təşəbbüsü BMT üzvü olan 150 ölkə tərəfindən dəstəklənmişdir. 

ICGB AD Yunanıstan ərazisində 
qaz nəqli üçün lisenziya alıb
Azərbaycan qazının Bolqarıstana nəql olunacağı Yunanıstan–Bolqarıstan 

interkonnektorunun (IGB) layihə şirkəti ICGB AD Yunanıstan ərazisində qaz 
nəqli üzrə müstəqil sistem lisenziyası alıb.

Şirkətin məlumatında qeyd olunur ki, Yu-
nanıstanın RAE enerji tənzimləyici orqanının 
keçən həftə dərc etdiyi qərarla Yunanıs-
tan–Bolqarıstan interkonnektorunun həyata 
keçirilməsinə cavabdeh olan layihə şirkəti 50 
il ərzində təbii qaz nəqli fəaliyyətlərini həyata 
keçirə biləcək: “Bolqarıstanın Enerji və su 
ehtiyatlarının tənzimlənməsi komissiyasının 
istismara vermə proseduruna uyğun olaraq 
lisenziyalı fəaliyyətə başlamaq üçün yekun 
icazə verəcəyi gözlənilir. Lisenziyalaşdır-
ma interkonnektorun istismar mərhələsinə 
hazırlanması istiqamətində əsas addımdır. 
Bu, qazın nəqli üçün infrastrukturun resurs və 
texniki hazırlığının təsdiqidir”. 

Məlumatda daha sonra bildirilir ki, Yunanıs-
tanda layihə şirkətinin lisenziyalaşdırılması işə 
salınmağa hazırlığın mühüm mərhələsidir və 

ICGB-nin müstəqil nəql operatoru kimi sertifi-
katlaşdırılmasından sonra sonuncu tənzimləmə 
proseslərindən biridir.

“Xalq qəzeti”

Yeni sosial-iqtisadi inkişaf modelinin 
reallaşdırılması üçün ölkədə zəruri 
iqtisadi resurslar və müasir infrastruktur 
bazası mövcuddur. Strateji dövrdə 
sosial-iqtisadi inkişaf modeli əvvəlki 
dövrlərdə əldə edilmiş nailiyyətlərə 
əsaslanmaqla reallaşdırılacaq. 
Beynəlxalq nüfuza malik güclü lider, 
çətin dövrlərdə yüksək dövlət və 
vətəndaş həmrəyliyi, yeniliyə açıq və 
biliyi hər şeydən üstün tutan cəmiyyət, 
eləcə də uzun illər ərzində formalaşmış 
yüksək iqtisadi potensial yeni milli 
sosial-iqtisadi inkişaf modelinin uğurla 
həyata keçirilməsinin təminatıdır.

“Azərbaycan Respublikasının 
2022─2026-cı  

illərdə sosial-iqtisadi inkişaf 
Strategiyası”ndan 

P rezident İlham Əliyevin “Azərbaycan Respublikasının 
2022–2026-cı illərdə sosial-iqtisadi inkişaf Strategiyası”nın 
təsdiq edilməsi haqqında 22 iyul 2022-ci il tarixli sərəncamı  

“Azərbaycan 2030: sosial-iqtisadi inkişafa dair Milli Prioritetlər”də 
qarşıya qoyulan vəzifələrin həyata keçirilməsinə dəstək məqsədi 
daşıyır. Sənəddə, həmçinin respublikamızın postpandemiya və 
postkonflikt dövründə 2022‒2030-cu illəri əhatə edən keyfiyyətcə 
yeni strateji inkişaf mərhələsinə daxil olduğu vurğulanır: “Bu strateji 
dövrdə yeni nəsil struktur və institusional islahatlar vasitəsilə iqtisadi 
artımın müasir və dayanıqlı mənbələrinin hərəkətə gətirilməsi, milli 
iqtisadiyyatın innovasiya yönümünün və maliyyə dayanıqlığının 
daha da gücləndirilməsi, ölkə iqtisadiyyatının qlobal dəyər zəncirinə 
səmərəli inteqrasiya yolu ilə Azərbaycan dövləti öz qüdrətini daha da 
artırmaqla, yüksək rifah cəmiyyətinin qurulması istiqamətində yeni 
hədəfləri gerçəkləşdirmək əzmindədir”.

